КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм да Коми Республикаса Веськӧдлан котырлысь ӧткымын шуӧм вынтӧмӧн лыддьӧм йылысь
Коми Республикаса Веськӧдлан котыр шуис:
1. Вынсьӧдны:

1) Коми Республикаын ва объектъяс вылын йӧзлысь олӧм видзан правилӧяс 1 №-а содтӧд серти;
2) Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс 2 №-а содтӧд серти.

2. Лыддьыны вынтӧмӧн:
1) “Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм йылысь” Коми Республикаса Веськӧдлан котырлысь 2008 во лӧддза-номъя тӧлысь 11 лунся 153 №-а шуӧм;
2) “Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм йылысь” Коми Республикаса Веськӧдлан котырлӧн 2008 во лӧддза-номъя тӧлысь 11 лунся 153 №-а шуӧмӧ вежсьӧмъяс пыртӧм йылысь” Коми Республикаса Веськӧдлан котырлысь 2009 во рака тӧлысь 6 лунся 43 №-а шуӧм;

3) “Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм йылысь” Коми Республикаса Веськӧдлан котырлӧн 2008 во лӧддза-номъя тӧлысь 11 лунся 153 №-а шуӧмӧ вежсьӧмъяс пыртӧм йылысь” Коми Республикаса Веськӧдлан котырлысь 2012 во ода-кора тӧлысь 28 лунся 210 №-а шуӧм;

4) “Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм йылысь” Коми Республикаса Веськӧдлан котырлӧн 2008 во лӧддза-номъя тӧлысь 11 лунся 153 №-а шуӧмӧ вежсьӧмъяс пыртӧм йылысь” Коми Республикаса Веськӧдлан котырлысь 2013 во косму тӧлысь 26 лунся 133 №-а шуӧм;

5) “Коми Республикаын ва объектъяс вылын йӧзлысь олӧм видзан правилӧяс да Коми Республикаын ичӧт судноясӧн ветлӧм могысь ва объектъясӧн вӧдитчан правилӧяс вынсьӧдӧм йылысь” Коми Республикаса Веськӧдлан котырлӧн 2008 во лӧддза-номъя тӧлысь 11 лунся 153 №-а шуӧмӧ вежсьӧмъяс пыртӧм йылысь” Коми Республикаса Веськӧдлан котырлысь 2013 во кӧч тӧлысь 13 лунся 351 №-а шуӧм.

Коми Республикаса Веськӧдлан котырӧн

Юрнуӧдысьӧс Медводдза вежысь 




      Л. Максимова

Сыктывкар 

2017 вося лӧддза-номъя тӧлысь 15 лун 

315 №
ВЫНСЬӦДӦМА
Коми Республикаса Веськӧдлан котырлӧн 

2017 во лӧддза-номъя тӧлысь 15 лунся 315 №-а шуӧмӧн
(1 №-а содтӧд)
Коми Республикаын ва объектъяс вылын йӧзлысь олӧм видзан
ПРАВИЛӦЯС 

І. Панас
1. Тайӧ Правилӧяссӧ лӧсьӧдӧма Россия Федерацияса ва кодекс, “Ва объектъяс вылын йӧзлысь олӧм видзан правилӧяс вынсьӧдан пӧрадок йылысь” Россия Федерацияса Веськӧдлан котырлӧн 2006 во ӧшым тӧлысь 14 лунся 769 №-а шуӧм серти да найӧ урчитӧны уна йӧзлӧн шойччӧм, туризм да спорт могысь вӧдитчан ва объектъяс вылын, пляжъясын да уна йӧзлӧн купайтчӧм, шойччӧм, туризм да спорт вылӧ мукӧд местаын (водзӧ – пляжъяс да уна йӧза шойччанінъяс) йӧзлысь видзчысянлунсӧ могмӧдӧм дорӧ корӧмъяс, кутшӧмъясӧс колӧ збыльмӧдны Коми Республикаын ваӧн став вӧдитчысьлы, юридическӧй кывкутысьлы да торъя йӧзлы. 
2.  Тайӧ Правилӧясын вӧдитчан кыввежӧртасъясӧн вӧдитчӧны сійӧ жӧ вежӧртасъясын, кутшӧмъясӧс урчитӧма Россия Федерацияса нормативнӧй инӧда актъясӧн.

Берег участокъяс надорса ва объект акваторияясӧн, кутшӧмъяс оз лӧсявны Пляжъяслы да ва объектъяс вылын уна йӧза мукӧд шойччанінъяслы ва объектъяс вылын йӧзлысь олӧмсӧ да дзоньвидзалун видзӧмсӧ могмӧдан юкӧнын тайӧ правилӧясӧн урчитӧм корӧмъяслы, лоӧны купайтчӧм вылӧ лёктор вайны вермана местаясӧн.
3. Быд гражданин вермӧ вӧдитчыны ӧтув вӧдитчан ва объектъясӧн да дон босьттӧг вӧдитчыны наӧн ас да бытӧвӧй коланлунъяс могысь, вӧдитчыны (механическӧй транспорт средствоясӧн вӧдитчытӧг) ӧтув вӧдитчан ва объектъяслӧн берег визьӧн на бокын ветлӧм да олӧм могысь, та лыдын  любительскӧй да спортивнӧй чери кыйӧм да плавъялысь средствояс сувтӧдӧм могысь.
4. Рекреация (шойччӧм, туризм, спорт) могысь ва объектъясӧн вӧдитчӧны Россия Федерацияса ва кодекслӧн 50 статья серти ас да бытӧвӧй коланлунъяс могысь ва объектъясӧн вӧдитчан правилӧяс тӧд вылӧ босьтӧмӧн, кутшӧмъясӧс урчитӧны Коми Республикаын меставывса асвеськӧдлан органъяс Россия Федерацияса ва кодекслӧн 6 статья серти, ваӧн вӧдитчан сёрнитчӧм либӧ вӧдитчӧмӧ ва объект сетӧм йылысь помшуӧм подув вылын.
Ва объектъяс вылын уна йӧза местаяссӧ, кутшӧмъясӧн вӧдитчӧны уна йӧзлӧн шойччӧм, праздничнӧй мероприятиеяс нуӧдӧм, купайтчӧм, спорт да туризм могысь, урчитӧны овмӧдчӧминъяслӧн да кар кытшъяслӧн меставывса асвеськӧдлан органъяс тайӧ Правилӧясӧ кутчысьӧмӧн.
Пляж да ва объектъяс вылын уна йӧза мукӧд шойччанін лыддьӧгсӧ быд во косму тӧлысь 1 лунӧдз урчитӧны Коми Республикаын меставывса асвеськӧдлан органъяслӧн нормативнӧй инӧда актъясӧн. 
5. Ваӧн вӧдитчӧмсӧ дугӧдлӧны да дзескӧдӧны Россия Федерацияса ва кодекслӧн 41 статьяӧн урчитӧм случайясын да пӧрадокын.

Ӧтув вӧдитчан ва объектъяс вылын ваӧн вӧдитчӧмсӧ дугӧдлӧм да дзескӧдӧм йылысь юӧрсӧ сетӧны гражданалы йӧзӧс юӧртан средствояс пыр да торъя юӧртан пасъяс отсӧгӧн, кутшӧмъясӧс сувтӧдӧны ва объектъяслӧн берегъяс пӧлӧн 40 – 50 метр костӧн. Сідзжӧ тайӧ юӧрсӧ вермӧны сетны мукӧд ногӧн.

6. Ваӧн вӧдитчысьяс, кодъяс вӧдитчӧны ва объектӧн либӧ сылӧн юкӧнӧн рекреация могысь, кывкутӧны тайӧ могъяс вылӧ налы сетӧм ва объектъяс либӧ налӧн юкӧн вылын йӧзлӧн видзчысянлун вӧсна, а сідзжӧ налы колӧ збыльмӧдны ва объектъяс видзӧм, найӧс няйтчӧдӧмысь, ёгӧсьтӧмысь да бырӧдӧмысь ӧлӧдӧм серти мероприятиеяс, примитны индӧм лоӧмторъясысь колясъяссӧ бырӧдан мераяс Россия Федерацияса ва кодекс да мукӧд нормативнӧй инӧда акт серти.
Рекреация могысь, та лыдын пляжъяс лӧсьӧдӧм могысь, зданиеяс, стрӧйбаяс, сооружениеяс проектируйтӧны, стрӧитӧны, выльмӧдӧны, пыртӧны уджӧ да уджӧдӧны ва оланпастэчас да кар стрӧитан удж йылысь оланпастэчас серти.

7. Коми Республикаын меставывса асвеськӧдлан органъяслы вӧзйӧма быд во видлавны, кыдзи видзӧны лӧсялана муниципальнӧй юкӧнъясса мутасъясын ва объектъяс вылын йӧзлысь олӧмсӧ, да вынсьӧдны ӧтув вӧдитчан ва объектъяс вылын йӧзлысь видзчысянлунсӧ могмӧдӧм серти мероприятиеяслысь во кежлӧ планъяс.
8.  Гражданалы вӧзйӧны велӧдны доймалӧм йӧзлы медводдза отсӧг сетан приёмъяс, ва объектъяс вылын йӧзлысь олӧм видзан правилӧяс, пыр бурмӧдны ассьыныс тӧдӧмлунъяснысӧ да практика вылын кужанлунъяснысӧ индӧм юкӧнын, коланлун дырйи сетны отсӧг аварияысь мездан да мукӧд виччысьны позьтӧм уджын.
9. Экскурсияяс, туристическӧй походъяс, коллективнӧя шойччыны ветлӧмъяс либӧ уна йӧза мукӧд мероприятие нуӧдысь организацияяс ва объектъяс вылын экскурсияяс, туристическӧй походъяс, коллективнӧя шойччыны ветлӧмъяс либӧ уна йӧза мукӧд мероприятие нуӧдігӧн индӧны йӧзӧс, кодъяс кывкутӧны ва объектъяс вылын йӧзлӧн видзчысянлун, ӧтйӧза пӧрадок да гӧгӧртас видзӧм вӧсна.
10. Тайӧ Правилӧяссӧ торкалысь йӧз кывкутӧны Россия Федерацияса оланпастэчас да Коми Республикаса оланпастэчас серти.

ІІ. Пляжъяс да уна йӧза шойччанінъяс дорӧ корӧмъяс
11. Купайтчан кад заводитчытӧдз быд пляж Россия Федерацияса оланпастэчас серти быть колӧ освидетельствуйтны купайтчан границаын пляж пыдӧс водолазъясӧн видлалан акт быть оформитӧмӧн.

Пляжъяс (ва объектъяс вылын уна йӧза шойччанінъяс) индӧм мог серти оз позь восьтны да наӧн вӧдитчыны уполномочитӧм олӧмӧ пӧртысь власьт мутас органса чина мортӧн ваӧн вӧдитчысьлы (пляж кутысьлы) сетӧм разрешениетӧг.

12.  Оз позь  меститны купайтчан границаясын пляжъяс вылын ичӧт суднояс да вавывса мукӧд средство вӧдитчыны босьтан пунктъяс, кутшӧмъяс вермасны вӧчны лёктор шойччысьяслӧн да купайтчысьяслӧн олӧмлы да дзоньвидзалунлы.
13. Купайтчан кадколаст вылӧ ваӧн вӧдитчысьяс (пляжъяс кутысьяс) йӧзкӧд лоӧм неминучаысь ӧлӧдӧм да ва объектъяс вылын пикӧ воӧмалы отсӧг сетӧм могысь пляжъясын котыртӧны быть колана уялан средствоясӧн, оборудованиеӧн, снаряжениеӧн мездан постъяс да могмӧдӧны мездан уджъяс нуӧдан инӧд вылӧ документъясӧн да ваӧ вӧйлысьлы медводдза отсӧг сетан приёмъясӧ велӧдӧм мездысьяслысь дежуритӧм.
Ӧти постлӧн оперативнӧя уджалан зонаыс оз вермы лоны берегысь да пляж акваторияысь 300 метрысь паськыдджык.

Мездан постлысь да дежуритысь мездысьяслысь уджаланногсӧ урчитӧны ваӧн вӧдитчысьяс (пляжъяс кутысьяс) ва объектъяс вылын йӧзлысь видзчысянлунсӧ могмӧдӧм вылӧ примитан мераяс тӧд вылӧ босьтӧмӧн.
14. Мездан пост вӧчӧ уджсӧ сэк, кор эмӧсь сменаын кык матрос-спасательысь абу этшаджык, пляжнӧй визьын 50 метра вылӧ ӧти спасательысь абу этшаджык.

Йӧзлӧн купайтчӧм дырйи купайтчан граница вылын колӧ, медым пыр вӧлі мездан ичӧт судно матрос-спасательяскӧд, кодъяс пыр дасьӧсь мездыны вӧйысь мортӧс.
Матрос-спасательяслы колӧ торъявны пляж вылӧ волысьясысь, налӧн формаыс артмӧ юр кышӧдысь, гӧрд рӧма шортыысь (брюкиысь), “Мездысь” гижӧда гӧрд рӧма футболкаысь (дӧрӧмысь, курткаысь).
15. Мездан пост комплектуйтӧм да могмӧдӧм:

пырысьяс – 2 мортысь абу этшаджык;
мездан пелыса (мотора) пыж – 1 шт.;
          медводдза медицина отсӧг сетан аптечка – 1 шт.;
          мездан (пляжнӧй) круг 15 метра плавъялысь линьӧн – 2 шт.; 
         “Александров гез” (мездан мешӧк) – 2 шт.;
          мездан жилет – 4 шт.;

мездан зіб (4-6 м) – 1 шт.;

ты искусственнӧя уджӧдан аппарат – 1 шт.;
          громкоговоритель – 1 шт.;

свисток – быд матрос-спасатель вылӧ;

бинокль – 1 шт.;
          легководолазнӧй снаряжение (ластыяс, маскаяс, трубка) – 2 шт.;
          пӧжарысь видзчысян щит – 1 шт. 
16. Пляжъяссӧ меститӧма оз матӧджык ортсӧ ва лэдзан местаяссянь 500 метрысь вылынджык, портӧвӧй, гидротехническӧй сооружениеяс, пристаньяс, ӧзынъяс, мусир кисьталан сооружениеяссянь оз матынджык 250 метрысь вылынджык да 1000 метрысь улынджык. Купайтчыны индӧм местаясын да визув кузяыс 500 метрӧдз вылынджык оз позь песласьны, мыськыны пемӧсъясӧс.

17. Пляжса берегсӧ колӧ потшӧсавны либӧ пасйыны торйӧдан пасъясӧн, вӧчны зэр валы визувтан сёртас, а купайтчыны индӧм ва объектса акваториялӧн участокын ва объектлӧн пыдӧсас колӧ, медым вӧлі мыльктӧг лажмыд 2 метр джудждаӧдз берегсянь (ва вежтассянь) 15 метрысь абу векньыдджык пасьтаӧн да быдмӧгъястӧм, вужляястӧм, стеклӧястӧм, изъястӧм да мукӧд предметтӧм.

Пляжын валӧн качестволы колӧ лӧсявны санитарнӧй правилӧяслы да ГОСТ-яслы.

18. Купайтчӧм вылӧ участоксӧ колӧ бӧрйыны лажмыд лыа берег дорын, кор татшӧм участокъясыс абуӧсь — мӧд местаясын, кутшӧмъяс сетасны позянлун йӧзлы безопаснӧя пырны ваӧ да купайтчыны.

Купайтчан кад восьтӧм водзвылын купайтчыны индӧм ва объектлӧн акватория участокын ва объектлысь пыдӧссӧ быть колӧ видзӧдны да весавны стеклӧысь да мукӧд мӧд предметысь,  медым вӧлі 2 метра джудждаӧдз вочасӧн ньывк, гуранъястӧг, мыльктӧг, ва быдмӧгъястӧг, вужляястӧг, изъястӧг.

Визувтан ва объект вылын купайтчанінын купайтчыны индӧм акватория участоклӧн ӧти купайтчысь вылӧ площадьыслы колӧ лоны 5 кв. метрысь оз этшаджык, а сулалан ва объект вылын –  2 - 3 пӧв унджык. Быд морт вылӧ колӧ, медым вӧлі пляжлӧн берег юкӧнса площадьлӧн 2 кв. метрысь абу этшаджык.
19. Купайтчыны индӧм местаясын оз вермы лоны веркӧс вылӧ муйӧж валӧн петӧмыс, вабергачьяс, воронкаяс да  0,5 м/с ӧдйӧджык визувтысь ва.
20. Купайтчыны индӧм ва объектъяслӧн акватория участок границасӧ пасйӧны ӧта-мӧдысь 20 – 30 метр костӧн да 1,3 метр джуджда местасянь 25 метрӧдз вижовгӧрд рӧма буёкъясӧн. Купайтчан граница оз вермы петны суднояслӧн зонаӧ.

21. Пляжъясын торйӧдӧны челядьлы купайтчӧм вылӧ 1,2 метрӧдз джудждаӧн ва объектса акватория участокъяс да челядьлы, кодъяс оз кужны  варччыны, 0,7 метр джудждаӧн. Тайӧ участокъяссӧ индӧны табъясӧн либӧ потшӧсалӧны штакетнӧй потшӧсӧн.

22. Пляжъясын ваӧ сунласянінъяссӧ да чеччаланінъяссӧ колӧ оборудуйтны ывлавывса урчитӧм акватория участокъяслӧн джуджыдджык берегинъясын. Сэк, кор татшӧм участокъясыс абуӧсь, пуктӧны пу москияс, трапъяс либӧ пуръяс джуджыдінъясӧдз, кӧні позьӧ безопаснӧя сунласьны, либӧ ваӧ чеччалӧм вылӧ джуджыдінъясын вышкаяс, кӧні позьӧ безопаснӧя чеччавны.

23. Москилы, трапъяслы, пуръяслы да вышкалы колӧ лоны ӧтпомся джоджа да крепыдӧн.

24. Пляжъяссӧ оборудуйтӧны:
24.1. Татшӧм юӧра ӧлӧдан стендъясӧн:

пляж кутысь йылысь тӧдмӧгъяс; 

тайӧ Правилӧясысь босьтӧм юкӧнъяс; 

ва объектъяс вылын йӧзӧс неминучаӧ веськалӧмысь ӧлӧдан материалъяс;

пляж акваториялӧн схема лёктор вайны вермана местаяссӧ да джуджыдінъяссӧ индӧмӧн;

ва, сынӧд температура да ва веркӧслӧн гыалӧм йылысь мыччӧдъяс.

24.2. Шонді югӧръясысь видзан тентъясӧн, а эмӧсь кӧ ва сетан проводъяс – юан ваа фонтанчикъясӧн. 
25. Пляжса берег юкӧнын ва объектса границалӧн берег визьсянь 5 метрысь оз ылӧджык пуктӧны быд 50 метра мысти стойкаяс (щитъяс) на вылӧ спасательнӧй кругъяс да “Александров гезъяс” ӧшӧдӧмӧн. Кругъяс вылӧ колӧ гижны пляж нимсӧ да “Шыбит вӧйысьлы” гижӧд.

Пляж вылын сувтӧдӧны 8 – 10 метра судтаа кельыдлӧз рӧма мачтаяс сигналъяс лэптӧм могысь:  70 x 100 см (либӧ 50 x 70 см) кольквиж флаг, мый петкӧдлӧ “позьӧ купайтчыны”, либӧ сьӧд шар 1 метра диаметрӧн, мый петкӧдлӧ “оз позь купайтчыны”.
26. Ва объектъяс вылын йӧзлысь олӧмсӧ видзан юкӧнын пляжъяс кутӧм дорӧ корӧмъясыс паськалӧны уна йӧза став мукӧд шойччанін вылӧ, кутшӧмъяс меститчӧмаӧсь берег визьлӧн участок вылын да кутшӧмъясӧс урчитӧмаӧсь купайтчӧм да шойччӧм вылӧ эмбур сикас вылӧ видзӧдтӧг.
ІІІ. Пляжъяс вылын да ва объектъяс вылын  уна йӧза мукӧд шойччанінын олысьяслысь видзчысянлунсӧ могмӧдан мераяс
27. Мездан станцияясын да постъясын уджалысьяс, ваӧн вӧдитчысьяс (пляжъяс кутысьяс) нуӧдӧны пляжъяс вылын да  уна йӧза шойччанінъясын ва объектъяс вылын йӧзӧс неминучаысь ӧлӧдӧм серти гӧгӧрвоӧдана удж  радиотрансляционнӧй установкаяс, мегафонъяс, магнитофонъяс, ӧлӧдан материалъясӧн фотовитринаяс да мукӧдтор отсӧгӧн.
28. Быд гражданин вермӧ сетны вермана отсӧг ва объектъяс вылын пикӧ воӧм йӧзлы.

29.  Пляжъяс вылын, уна йӧза шойччанінъясын да купайтчигӧн лёктор вайны вермана местаясын оз позь:
купайтчыны сэні, кӧні сувтӧдӧмаӧсь ӧлӧдан да дугӧдан пасъяса да гижӧдъяса щитъяс (аншлагъяс);


петны буёкъяс сайӧ, мыйяс петкӧдлӧны купайтчӧм вылӧ, ва объектса акватория участокъяс;

уйны мотора, паруса суднояс, пелыса пыжъяс да мукӧд ичӧт судно дорӧ, чеччавны ваӧ ӧзынъяссянь да сооружениеяссянь, кутшӧмъясӧс абу лӧсьӧдӧма тайӧ могъяс вылӧ;

няйтсьӧдны да ёгӧсьтны ва объектъяс да сыкӧд орчча мутасъяссӧ;

юны спирта юанторъяс, купайтчыны код юрӧн;

ворсны мачӧн да спортивнӧй ворсӧмъясӧн тайӧ могъяс вылӧ торйӧдтӧм местаясын, а сідзжӧ лэдзны ва объектъяс вылын лӧсявтӧм вӧчӧмторъяс, кутшӧмъяс йитчӧмаӧсь купайтчысьлӧн сунласьӧмкӧд да сійӧс босьтӧмкӧд, ворсӧм могысь корны отсӧг;

купайтчыны войын;

пырны ваӧ автономнӧй лолалан аппаратъяс отсӧгӧн, кыйсьыны ва пытшкын тайӧ могъяс вылӧ урчиттӧм местаясын;

варччыны пӧвъяс, керъяс да та вылӧ лӧсявтӧм мукӧд средство (предмет) вылын.

30. Йӧзӧс колӧ велӧдны варччыны пляжлӧн торъя урчитӧм местаясын. Велӧдчысьяслӧн видзчысянлун вӧсна кывкутӧ найӧс велӧдысь морт.

IV. Ва объектъяс вылын челядьлысь видзчысянлунсӧ могмӧдан мераяс
31. Верстьӧ йӧзлы оз ков лэдзны челядьсӧ купайтчыны урчиттӧм местаясын, варччыны та вылӧ лӧсявтӧм средствояс (предметъяс) отсӧгӧн, вӧчны пляжъяс вылын да ва объектъяс вылын ӧтув вӧдитчан местаясын позьтӧм вӧчӧмторъяс, кутшӧмъясӧс индӧма тайӧ Правилӧяслӧн 29 пунктын, да ва объектъяс вылын мукӧд торкалӧм.

32. Ва объектъяс вылын челядьлысь видзчысянлунсӧ могмӧдӧ купайтчанінсӧ колана ногӧн бӧрйӧм да оборудуйтӧм, ва объектъяс вылын кутчысян правилӧяс да видзчысян мераясӧ кутчысьӧм йылысь челядькӧд систематическӧя гӧгӧрвоӧдана удж нуӧдӧм.

33. Школаӧдз да ичӧт классъясын велӧдчысь челядьлы купайтчан да варччыны велӧдан участокъяссӧ колӧ оборудуйтны ва объектлӧн 0,7 метрысь абу джуджыдджык акватория участокын,  а ыджыдджык арлыда челядьлы – 1,2 метрысь оз джуджыдджык. Челядьлы да томуловлы уджалан да шойччан лагеръясын, челядьлысь дзоньвидзалун бурмӧдан мукӧд учреждениеын купайтчыны индӧм акватория участокыслы сідзжӧ колӧ лӧсявны корӧмъяслы, кутшӧмъясӧс урчитӧма тайӧ Правилӧяслӧн ІІ юкӧдын.

Челядьлы да томуловлы уджалан да шойччан лагеръяс, челядьлысь дзоньвидзалун бурмӧдан мукӧд учреждение (водзӧ – челядьлы шойччан лагеръяс), а сідзжӧ купайтчан кад восьтытӧдз купайтчыны индӧм акватория участок пасьтала ва объектлысь пыдӧссӧ быть видзӧдалӧны водолазъяс да весалӧны мукӧд предметысь.

Челядьлы купайтчӧм вылӧ восьса ва объектъясӧн вӧдитчыны позьӧ сӧмын сэк, кор эм документ, кутшӧм эскӧдӧ сылысь санитарнӧй правилӧяслы лӧсялӧмсӧ, кӧні урчитӧма гигиеническӧй корӧмъяс олысьясӧн ваӧн вӧдитчан местаясын веркӧс ва няйтӧсьтӧмысь видзӧм дорӧ, кутшӧмӧс сетӧ орган, кодӧс уполномочитӧма збыльмӧдны канмусянь санитарно-эпидемиологическӧй дӧзьӧр.
34. Челядьлы шойччан лагеръясса пляжъяссӧ, пляжъяс дорӧ ӧтувъя корӧмъяс кындзи, колӧ потшӧсавны мувывсянь штакетнӧй потшӧсӧн. Тайӧ пляжъяс вылын мездан кругъяссӧ да “Александров гезъяссӧ” меститӧны стойкаяс (щитъяс) вылын челядьлӧн купайтчан кадколаст вылӧ, кутшӧмъясӧс сувтӧдӧмаӧсь ва вежтассянь 3 метра ылнаын быд 25 метра мысти.

35.  Челядьлы шойччан лагеръясса пляжъяссӧ оз позь уджӧдны варччӧм серти инструкторъястӧг, кодъяс кывкутӧны челядьлӧн видзчысянлун да найӧс варччыны велӧдӧм вӧсна. Челядьлы шойччан лагеръясса пляжъяссӧ оз позь уджӧдны сэк, кор налӧн штатын абуӧсь варччӧм серти инструкторъяс, кодъясӧс велӧдісны ваӧ вӧйлысьлы медводдза медицина отсӧг сетан приёмъясӧ.

Челядь, кодъяс оз кужны варччыны, купайтчӧны торйӧн варччыны кужысь челядьысь. Татшӧм челядьлысь купайтчӧмсӧ котыртӧ да та бӧрся видзӧдӧ челядьлы шойччан лагерса юрнуӧдысь.

36. Челядьӧс варччыны велӧдӧм могысь челядьлы шойччан лагеръясын оборудуйтӧны площадкаяс, кӧні занятиеяс нуӧдан кадколаст дырйи колӧ меститны варччан пӧвъяс, резина кругъяс, челядьлы, кодъяс оз кужны варччыны, отсалӧм могысь зібъяс, варччигӧн кутысь вӧньяс, электромегафонъяс да мукӧд велӧдан средство. Челядьлы шойччан лагеръясын челядьлысь купайтчӧмсӧ колана ногӧн котыртӧм да нуӧдӧм бӧрся видзӧдӧны тайӧ лагеръясса юрнуӧдысьяс. 

37. Челядьлы шойччан лагерын оборудуйтӧны стенд тайӧ Правилӧясысь босьтӧм юкӧнъясӧн, неминучаысь ӧлӧдан материалъясӧн, ва да сынӧд температура, тӧв вын да тӧвныр йылысь мыччӧдъясӧн.

38. Пляж вылын оборудуйтӧны доймалӧмаяслы медводдза отсӧг сетан жыръяс, кутшӧмӧс могмӧдӧма медводдза отсӧг сетӧ вылӧ укладкаӧн. 

39. Колӧ, медым челядьлы шойччан лагеръясын, кутшӧмъяс меститчӧмаӧсь ва объект бердын, вӧлі ведомствоса мездан пост, кутшӧмӧс сувтӧдӧ сійӧ организация, коді веськӧдлӧ тайӧ лагерӧн.

40. Купайтчыны заводитчытӧдз дасьтӧны пляж:

отрядлы (группалы) купайтчыны индӧм участок дорвизьяссӧ пасйӧны флажокъясӧн берег визь пӧлӧн;

щитъяс вылын ӧшӧдӧны мездан кругъяс, “Александров гезъяс” да мукӧд мездан инвентар; 

мездан пыж мездыськӧд петӧ купайтчыны индӧм ва объектса акваториялӧн участок дорвизьлӧн ортсыладорӧ да кутчысьӧ сысянь 2 метра ылнаын.

41. Пляж дасьтӧм бӧрын челядьсӧ группаясӧн петкӧдӧны асланыс купайтчан участокъяс вылӧ да сетӧны индӧдъяс ва объект вылын кутчысян правилӧяс серти.

Купайтчыны позьӧ сӧмын сійӧ группаяслы, кӧні ӧти воспитатель видзӧдӧ 10 мортысь оз унджык бӧрся.

Купайтчысь челядь бӧрся дугдывтӧг видзӧдӧны дежуритысь воспитательяс да медицина уджалысьяс.

42. Оз позь сунавны перилӧяссянь, мостикъяссянь да мукӧдласянь, мыйяс оз лоны ваӧ сунӧм да чеччалӧм вылӧ оборудуйтӧм местаясӧн, а сідзжӧ уйны купайтчан граница сайӧ.

43. Челядьлӧн купайтчигӧн участок вылын оз позь:

купайтчыны да волыны бокӧвӧй йӧзлы;

ветлӧдлыны пыжъясӧн да катеръясӧн, мукӧд ичӧт судноӧн;

ворсны да нуӧдны спортивнӧй мероприятиеяс.

44. Варччыны велӧдан урокъяс нуӧдӧм вылӧ ва объекткӧд орчча берег вылын площадкасӧ потшӧсалӧны да лӧсялана ногӧн оборудуйтӧны.

Площадка вылын колӧ, медым вӧлі:

25-ысь абу этшаджык варччан пӧвъяс;

25-ысь абу этшаджык резина кругъяс;

2 – 3 зіб, кутшӧмъясӧн вӧдитчӧны челядьлы отсалӧм могысь, кодъяс оз кужны варччыны;

варччигӧн кутысь вӧньяс;

3 - 4 ватерпольнӧй мач;

2 - 3 электромегафон;

велӧдчан гижӧдпаса пӧв, велӧдан методика да варччан техника серти велӧдан плакатъяс.

45. Походъяс, гуляйтӧмъяс да экскурсияяс дырйи челядьлӧн да томуловлӧн купайтчӧм вылӧ бӧрйӧны ва объект вылын абу джуджыд места лажмыд пыдӧса сваяястӧм, вужляястӧм, лэчыд изъястӧм, стеклӧтӧм, ва быдмӧгъястӧм да нюйттӧм 1,2 метрысь абу джуджыдджык. Купайтчыны индӧм местасӧ видлалӧны варччыны да сунлавны кужысь верстьӧ йӧз. Челядьлӧн купайтчӧм бӧрся видзӧдӧны верстьӧяс, кодъясӧс велӧдісны ваӧ вӧйлысьлы медводдза отсӧг сетан приёмъясӧ.
V. Варччан бассейнъясӧн да вавывса аттракционъясӧн вӧдитчигӧн олысьяслы видзчысянлунсӧ могмӧдан мераяс
46. Варччан бассейнъяс дорын йӧзлы безопаснӧй условиеяс лӧсьӧдӧм могысь колӧ котыртны матрос-спасательяслысь дежуритӧм.

47. Варччан бассейнъяссӧ колӧ могмӧдны мездан средствоясӧн: мездан кругъясӧн, “Александров гезъясӧн” (мездан мешӧкъясӧн), медводдза отсӧг сетан аптечкаӧн. Быд варччан бассейн дорын сувтӧдӧны стенд тайӧ Правилӧясысь босьтӧм юкӧнъясӧн, ва объектъяс вылын йӧзлӧн неминучаысь ӧлӧдан материалъясӧн, бассейн ыджда, ва да сынӧд температура, ва вылын видзчысянлун вӧсна кывкутысьяс йылысь юӧрӧн.

48. Вавывса аттракционъяссӧ сувтӧдӧны да уджӧдӧны ваӧн вӧдитчысьяс (аттракцион кутысьяс) Россия Федерацияса оланпастэчас серти.

49. Купайтчан кадколаст вылӧ ваӧн вӧдитчысь (аттракцион кутысь), коді уджӧдӧ вавывса аттракционсӧ, вавывса аттракционлысь меститчан аслыспӧлӧслунъяссӧ, берег мутаслысь да акваториялысь ыдждасӧ тӧд вылӧ босьтӧмӧн котыртӧ ӧти либӧ некымын мездан пост сувтӧдӧмсӧ колана мездан средствоясӧн могмӧдан табель серти да на вылын матрос-спасательяслысь да медицина персоналлысь дежуритӧмсӧ, медым ӧлӧдны неминучаысь да сетны отсӧг.

Мездан постъясса матрос-спасательясӧс мездан уджъяс дорӧ лэдзӧны торъя уджтасъяс серти велӧдчӧм бӧрын оланпастэчас серти.

Мездан постлысь уджалан гижӧдпассӧ, матрос-спасательяслысь дежуритан графиксӧ урчитӧ ваӧн вӧдитчысь (аттракцион кутысь), коді уджӧдӧ вавывса аттракционсӧ.

50. Колӧ, медым вавывса аттракционъясын вӧдитчан ва объектъяслӧн акваторияясын вӧлі плавъялысь ӧградитӧмъяс. 

51. Вавывса аттракционъясӧ волысьяслысь да пляжъяслӧн акватория участокъяскӧд орччӧн купайтчысь йӧзлысь видзчысянлунсӧ могмӧдӧм могысь вавывса аттракцион кутысь быд вавывса аттракционлы лӧсьӧдӧ вавывса аттракционъясӧн вӧдитчан да ва объектъяс вылын йӧзлысь кутчысян правилӧяс (водзӧ – вӧдитчан правилӧяс).

Вӧдитчан правилӧяссӧ колӧ ӧшӧдны вавывса аттракцион мутасын тыдалана места вылын.

52. Вӧдитчан правилӧясӧ колӧ пыртны татшӧм подув положениеяс:

услугаяс босьтысьяслысь арлыд серти дзескӧдӧмъяс; 

санитарно-эпидемиологическӧй видзчысян мераяс;

вавывса аттракцион уджӧдӧм вылӧ кутӧдъяс урчитӧм  гидрометеорологическӧй условиеяс дырйи;

видзчысянлун серти правилӧяс.

53. Вавывса аттракционъяссӧ вермӧны могмӧдны сӧмын торйӧн дасьтӧм персонал, кодъяс прӧйдитісны лёк суӧмысь видзчысьӧм серти инструктаж. 

54.  Вавывса аттракционъясӧ волысьяслы оз позь:

босьтны сьӧрысь предметъяс, кутшӧмъяс вермасны жугӧдны аттракционса оборудованиесӧ либӧ дойдавны йӧзсӧ; 

унаӧн чукӧртчыны стартӧвӧй площадкаяс вылын, послӧн секцияясын, ваӧ пыранінкӧд орччӧн;

куритны, юны юанторъяс, сёйны аттракцион вылын;

лоны торйӧн вӧдитчӧм вылӧ урчитӧм вавывса аттракционъясын ӧтпырйӧ кык либӧ унджык мортлы;

локны аттракцион мутасӧ пемӧсъяскӧд;

вӧдитчыны вавывса аттракционъясӧн медицина боксянь противопоказаниеяса йӧзлы, а сідзжӧ алкогольысь да наркотикъясысь коддзӧмаяслы. 

55. Вавывса аттракцион вылын колӧ меститны юӧр джудждаяс индӧмӧн. Йӧзлӧн ваӧ пыранінкӧд орччӧн колӧ сулавны матрос-спасательлы. Колӧ, медым челядьлы купайтчан местаясын вӧліны мездан кругъяс да “Александров гезъяс” (мездан мешӧкъяс).
VІ . Ва объект кузя мунысь туристическӧй маршрутъяс вылын видзчысянлунӧн могмӧдан мераяс
56. Ва объектъяс вылын ветлӧмкӧд йитчӧм лёктор вайны вермана маршрутъяс артмӧдігӧн да збыльмӧдігӧн, а сідзжӧ кытчӧ пырӧны экстремальнӧй сикаса туризмӧн занятиеяс (парашютӧн чеччалӧмъяс, гӧравывса юясті кывтӧм, джуджыд кыртъясӧ кайӧм, дайвинг), кутшӧмъяс вермасны вайны ыджыд лёктор туристъяслӧн олӧмлы да дзоньвидзалунлы, туристскӧй услугаяс збыльмӧдысьлы (туроператорлы, турагентлы) колӧ: 

пасйыны туристическӧй группаяссӧ да юӧртны, “Россияса МЧС-лӧн Коми Республикаын ГИМС-са шӧрин” федеральнӧй казённӧй учреждениеса инспекторскӧй юкӧдувъясӧ, Коми Республикаын муниципальнӧй юкӧнъяслӧн меставывса асвеськӧдлан органъясӧ, планируйтӧм путешествуйтӧм йылысь туристъяслысь список сетӧмӧн МЧС торъя службаясӧ, кӧні мунӧ лектор вайны вермана маршрут;

сетны туристъяслы (экскурсантъяслы) маршрут мунан сьӧкыдлунъяс да кадколастъяс, экстреннӧя йитчан телефонъяс, радиочастотаяс да позывнӧйяс, инструктор-проводник, сылӧн квалификация йылысь колана юӧр, а сідзжӧ мукӧд юӧр, кутшӧм колӧ туристъяслӧн олӧмлысь, дзоньвидзалунлысь да эмбурлы видзчысянлунсӧ могмӧдӧм да травматизмысь ӧлӧдӧм вылӧ;

путешествуйтны заводиттӧдз донъявны группалысь маршрут кузя мунӧм кежлӧ дасьлунсӧ да сэк, кор вежсьӧ маршрутыс, водзвыв юӧртны тайӧ пунктса мӧд абзацын индӧм органъясӧ да организацияясӧ да туристъяслы (экскурсантъяслы);

лӧсьӧдны маршрутлысь паспорт “Туристскӧй услугаяс. Туристскӧй услугаяс проектируйтӧм” 50681-2010 ГОСТ Р корӧмъяс серти маршрут кузя мунан план, походлысь кадпас да кадколаст, походлысь трасса участок, узянінъяс, приютъяс, дзебсянінъяс, медицина отсӧг сетан пунктъяс, связь пунктъяс да мукӧд  юӧр индӧмӧн;

кутны маршрутнӧй лист, кытчӧ индӧны маршрут серти опасносьтсӧ да сьӧкыдлун категориясӧ да налысь тшупӧдсӧ, а сідзжӧ маршрутлысь “тактическӧй план” да “видзчысян план”, кӧні тырвыйӧ опишитӧны группалысь, инструктор-проводниклысь, мездысьяслысь маршрутлӧн урчитӧм этапын виччысьтӧмторъяс артмӧм дырйи вӧчӧмторъяссӧ (экстреннӧя йитчан телефонъяс, радиосвязьлӧн частотаяс, связь вылӧ петан кад да мукӧд юӧр);

сетны туристъяслы (экскурсантъяслы) наӧн тайӧ путешествиеӧ (походӧ) ветлігӧн физическӧй да психическӧй нагрузкаяс дорӧ медицина боксянь противопоказаниеяс йылысь юӧр;

вӧдитчыны маршрутъяс да сооружениеяс вылын пасъясӧн, кутшӧмъясӧн туристъяс вӧдитчӧны путешествуйтігӧн (походӧ ветлігӧн);

ыджыд сьӧкыдлуна маршрутъяс вылын туристскӧй услугаяс сетӧм могысь корны профессиональнӧя дасьтӧм специалистъясӧс (мездысьясӧс), кодъяслӧн эм торъя квалификация, виччысьтӧмторъяс дырйи туристъяслысь видзчысянлунсӧ могмӧдан вӧчӧмторъяс пыртӧмӧн.

57. Маршрут вылын вӧдитчан оборудованиелы, инвентарлы, мездан да варччан средствояслы колӧ лӧсявны видзчысянлун боксянь корӧмъяслы, лоны лӧсялана маркировкаӧн да туянаӧн.

Оз позь ветлыны ва объектъясті варччан средствоясӧн пасьтавтӧм да кизявтӧм мездан жилетъястӧг.

58. Ва объект пыр мунан маршрут серти мунны заводитан кадпасӧдз 3 лун водзвыв колӧ сетны варччан да мездан средствояс ичӧт суднояс серти канму инспекторъяслы видлалӧм вылӧ, а туристическӧй группаса инструкторъяслы да участвуйтысьяслы быть колӧ прӧйдитны ва вылын видзчысянлун боксянь мераяс серти инструктаж.  

59. Маршрут вылын виччысьтӧмторъяс артмӧм дырйи инструктор-проводниклы быть колӧ примитны туристъяслысь (экскурсантъяслысь) видзчысянлунсӧ могмӧдан мераяс, юӧртны МЧС-лӧн торъя службаясӧ да збыльмӧдны налысь индӧдъяссӧ.
VІІ. Йи вылын видзчысянлунсӧ могмӧдан мераяс
60. Транспорт средствоясӧн йи кузя ва объект вуджигӧн колӧ вӧдитчыны йи кузя автомашиналы оборудуйтӧм вуджанінъясӧн, йи кузя ва объект вуджигӧн –  йи кузя оборудуйтӧм подӧн вуджанінъясӧн (ветланінъясӧн).

Оз позь петкӧдны йи вылӧ транспорт средствояс та вылӧ лӧсьӧдтӧм да оборудуйттӧм местаясын.

61.  Ва объектъяс вылын йи сувтан да йи кылалан периодӧ йӧзлы оз позь петны йи вылӧ сэк, кор эмӧсь опасносьт серти критерийяс, кутшӧмъясӧс индӧма тайӧ пунктын.


Йи вылӧ йӧзлы петігӧн видзчысяна критерийяс:


йилӧн состояниеыс: кызтаыс 10 см-ысь вӧсниджык, эм руд, еджгов либӧ кольквиж рӧм;


эмӧсь йи вылын кырӧминъяс, восьсаинъяс, юкмӧсъяс, йи потасъяс;


джуджыд лым тола местаяс;

йи вылын кустъяс да турун петанінъяс;


берегысь йи торъялӧминъяс, потӧминъяс;


йи заптанінъяс.

Оз позь кокӧн вачкалӧмӧн видлавны йилысь крепыдлунсӧ.
62. Йи кузя ва объект чукӧрӧн вуджигӧн колӧ мунны сьӧрсьӧн-бӧрсьӧн 5 – 6 метра коластӧн да лоны дасьӧн сетны тэрыб отсӧг водзвылын мунысьлы.

63.  Йи кузя груз колӧ вуджӧдны паськыда мыджсяна додьяс вылын.

64. Йи вылын чери кыйигӧн быд вуграсьысьлы вӧзйӧны босьтны сьӧрысь 12 – 15 метр кузьта кӧв сяма мездысян средство, ӧти помас домавны 400 – 500 грамма сьӧктӧд, а мӧдарас вӧчны пекля.
VІІІ. Ва объектъяс вылын грунт перъян да йи чуктӧдан уджъяс вӧчигӧн  видзчысянлунсӧ могмӧдан мераяс
65.  Пляжъяс вылын да уна йӧза шойччанінъясын да накӧд орччӧн грунт перъян, ва объектъяслысь пыдӧссӧ джудждӧдан уджъяс вӧчигӧн организацияяслы колӧ потшӧсавны купайтчигӧн лёктор вайны вермана местаяссӧ, а татшӧм уджъяс помалӧм бӧрын  – шыльӧдны ва  объектлысь пыдӧссӧ.

Пляжъяс вылын да уна йӧза шойччанінъясын грунт перйыны помалӧм бӧрын тайӧ уджъяссӧ вӧчысь организацияяслы колӧ шыльӧдны берег визьсянь (ва вежтассянь) пыдӧссӧ 1,4 метр джудждаӧдз.
66. Ва объектъяс вылын йи чуктӧдан уджъяс вӧчигӧн организацияяслы колӧ потшӧсавны йӧзлы лёктор вӧчны вермана участокъяссӧ да сувтӧдавны ва объектъяс вылын видзчыссьӧм могысь лӧсялана дугӧдан пасъяс.

67. Уна йӧза шойччанінъяс вылӧ индӧм ва объект участокъяскӧд орччӧн грунт перъян уджъяссӧ колӧ вӧчны оланпастэчас серти.

.
ІX. Ва объектъяс вылын видзчысян пасъяс

68. Ва объектъяс вылын видзчысян пасъяс сувтӧдалӧны пляжъяс, вуджанінъяс, суднояслӧн сувтланінъяслы (сооруженияслы) базаяс кутысьяс да ва объектъясӧн мукӧд вӧдитчысь ва объектъяс вылын йӧзӧс неминучаысь ӧлӧдӧм могысь.

69.  Ва объектъяс вылын видзчысян пасъясыс прямоугольник кодьӧсь 50 x 60 см-ысь абу ичӧтджыкӧсь да вӧчсьӧны пӧвъясысь, кыз фанераысь, кӧрт листысь либӧ мукӧд чорыд материалысь.
Ва объектъяс вылын видзчысян пасъяссӧ сувтӧдӧны тыдалана местаясын да крепитӧны 2,5 метрысь абу ляпкыдджык сюръяяс вылын (пу, кӧрт, кӧрт да бетон сора).

70. Ва объектъяс вылын видзчысян пасъяслӧн характеристика:

	Д/в №
	Пас вылын гижӧд
	Пас опишитӧм

	1.
	Купайтчанін (границаяс метръясӧн индӧмӧн)
	Турунвиж рамкаын. Гижӧдыс выліас. Улынджык серпасалӧма варччысь мортӧс. Пасыс индыссьӧ  еджыд рӧма сюръя вылӧ

	2.
	Челядьлы купайтчанін (границаяс метръясӧн индӧмӧн) 
	Турунвиж рамкаын. Гижӧдыс выліас.  Улынджык серпасалӧма ваын сулалысь кык кагаӧс. Пасыс индыссьӧ  еджыд рӧма сюръя вылӧ

	3.
	Оз позь купайтчыны (границаяс метръясӧн индӧмӧн)
	Гӧрд рамкаын, гӧрдӧн визьнитӧма накӧсӧн вылысса шуйга пельӧссянь. Гижӧдыс выліас. Улынджык серпасалӧма варччысь мортӧс. Пассӧ индӧны гӧрд рӧма сюръя вылӧ

	4.
	Йи кузя позьӧ мунны (вуджны) 
	Ставнас турунвиж рӧма. Гижӧдыс шӧрас. Пассӧ индӧны еджыд рӧма сюръя вылӧ

	5.
	Йи кузя оз позь мунны (вуджны) 
	Ставнас гӧрд рӧма. Гижӧдыс шӧрас. Пассӧ индӧны гӧрд рӧма сюръя вылӧ

	6.
	Ичӧт суднояслы оз позь мунны
	Гӧрд кытш пытшкын еджыд рӧм вылын сьӧд рӧма ӧшалан мотора пыж, киритӧма гӧрд линияӧн


X. Йи кузя вуджанінъясӧн вӧдитчигӧн видзчысянлунсӧ могмӧдан мераяс
71. Йи кузя вуджанінъяслысь уджаланногсӧ индӧны уджӧдысь организацияяс оланпастэчасӧн урчитӧм пӧрадокын.

72. Йи кузя вуджанінъяс вылӧ индӧм месталы колӧ лӧсявны татшӧм условиеяслы:
йи кузя вуджанінъясӧ нуӧдысь туйяссӧ да лэччанінъяссӧ бурмӧдӧма;

йи кузя вуджанінын абуӧсь (сысянь шуйгаладорын да веськыдладорын 100 м ылнаын) шоныд ва лэдзанінъяс да мупытшса ва петанінъяс, а сідзжӧ кырӧминъяс, йӧрданъяс да йи перъян площадкаяс;

йи кузя автомашина вуджанінъяслӧн трассаын мунӧ ӧтарвыв;
паныд локтӧм вылӧ вӧчсьӧ торъя трасса медводдзаыскӧд орччӧн, сысянь 40 – 50 метрысь абу этшаджык ылнаын.

73.  Йи кузя вуджанінъясын оз позь:

писькӧдны чери кыйӧм да мукӧд мог вылӧ юкмӧсъяс;
мунны да вуджны потштӧм да видзӧдтӧм местаясті.

74. Транспортӧн ветлӧдлан пӧрадоксӧ да груз да ветлысь-мунысьясӧс вуджӧдан нормаяссӧ урчитӧ йи кузя вуджанін уджӧдан организация йи серти прогноз да йи вылӧ медыджыд сьӧкталун серти таблица тӧд вылӧ босьтӧмӧн, мый артыштӧма “Ӧтув вӧдитчан автомашина туйяс. Йи кузя вуджанінъяс проектируйтан, стрӧитан да уджӧдан инструкция” 218.010-98 ОДН, мый вынсьӧдӧма Россияса федеральнӧй автомашина-туй службалӧн 1998 во моз 26 лунся 228 №-а тшӧктӧдӧн.

75. Йи кузя автомашинаӧн вуджанінъяс оборудуйтны да дӧзьӧритны колӧ татшӧм корӧмъяс серти:
йи кузя автомашина вуджанін дорӧ сувтӧдӧны торъя щит, кӧні гижӧма татшӧм юӧр: кутшӧм транспорт сикаслы да кутшӧм медыджыд сьӧкта грузӧн позьӧ вуджны йи кузя автомашина тайӧ вуджанінтіыс да кутшӧм кост колӧ видзӧдны, а сідзжӧ вайӧдӧма тайӧ Правилӧясысь босьтӧм юкӧнъяс;

быд лун асывнас да рытнас, а ульдылӧм дырйи и луннас мерайтӧны йи кызтасӧ да тӧдмалӧны сылысь тэчассӧ. Йи кызтасӧ мерайтӧны став трасса кузьтаыс да торъя нин сійӧ местаясын, кӧні ыджыдджык визулыс да ва объектлӧн джудждаыс;

медым эз небзьы туйыс да йи кузя автомашина вуджанінлӧн сьӧкта кутӧмыс эз чин, быд пӧрйӧ весалӧны лымйысь ветлан-мунан юкӧнсӧ;

йи кузя автомашина вуджанін вылӧ индӧм месталысь мудорсӧ пасйӧны быд 20 – 30 м бӧрын вехаясӧн;

мунӧм вылӧ ӧпаснӧй  местаясын сувтӧдӧны  ӧлӧдан пасъяс.
76. Йи кузя пода вуджанін оборудуйтӧны турунвиж рӧма йи вылын 12 см кызтаысь оз этшаджык, кор вуджӧны уна йӧз — 25 см-ысь оз этшаджык. Быд пода вуджанін пӧлӧн сувтӧдалӧны вехаяс, кӧні на костын кузьтаыс 10 м-ысь абу унджык .

Йи веркӧс кузя пода ветланінъяслӧн пасьтаыслы колӧ лоны 120 см-ысь  оз этшаджыкӧн.

Йи кузя вуджанін дорӧ лэччанін заводитчӧмын сувтӧдӧны аншлаг, “Пода ветланін” гижӧмӧн да юӧртан щит вуджанін оборудуйтысь да видзысь организациялысь мыччӧдъяс индӧмӧн (кывкутана организация ним, кывкутана чина йӧзлысь ов, ним да вич, диспетчер службаса телефон номеръяс).

Пода ветланін дорӧ лэччанінсӧ оборудуйтӧны 120 см-ысь оз этшаджык пасьта посӧн. Пос бокӧдыс сувтӧдӧны перилӧяс-потшӧсъяс 100 см кузьта.

Пода туйсӧ вольсалӧны тас вылӧ, кӧні кузьтаыс на костын 70 см-ысь абу унджык. Таслӧн кузьтаысь — 2 м. Пӧв помъяссӧ ӧтлаӧдӧны йитвежӧ.
ВЫНСЬӦДӦМА

Коми Республикаса Веськӧдлан котырлӧн

2017 во лӧддза-номъя тӧлысь 15 лунся 315 №-а шуӧмӧн

(2 №-а содтӧд)

Коми Республикаын ичӧт суднояс вылын ветлӧдлӧм могысь ва объектъясӧн вӧдитчан
ПРАВИЛӦЯС
І. Панас

1.1. Тайӧ Правилӧяссӧ дасьтӧма Россия Федерацияса ва кодекс серти да найӧ урчитӧны Коми Республика мутасын ичӧт суднояс вылын ветлӧдлӧм могысь ва объектъясӧн вӧдитчан пӧрадок.

1.2. Ва объектъясӧн либӧ налӧн юкӧнъясӧн ӧтув вӧдитчӧмсӧ дзескӧдӧны, дугӧдлӧны либӧ сыысь ӧлӧдӧны Россия Федерацияса ва кодексӧн, мукӧд федеральнӧй оланпасӧн да Россия Федерацияса мукӧд нормативнӧй инӧда актӧн урчитӧм случайясын да пӧрадокын.

Ӧтув вӧдитчан ва объектъяс вылын ваӧн вӧдитчӧмӧн дзескöдöм йылысь юӧрсӧ сетӧны гражданалы меставывса асвеськӧдлан органъяс йӧзӧс юӧртан средствояс пыр да торъя юӧра пасъяс отсӧгӧн, кутшӧмъясӧс сувтӧдӧны ва объектъяслӧн берег пӧлӧн. Татшӧм юӧрсӧ сідзжӧ позьӧ  сетны мӧд ногӧн.

1.3. Тайӧ Правилӧясын вӧдитчан кыввежӧртасъясӧн вӧдитчӧны Россия Федерацияса нормативнӧй инӧда актъясӧн урчитӧм вежӧртасъясын.

ІІ. Ичӧт суднояс уджӧдан пӧрадок

2.1. Ичӧт судноясӧн позьӧ вӧдитчыны ичӧт суднояслӧн реестрын найӧс канмусянь пасйӧм, бортовӧй (пасъян) номеръяс гижӧм да освидетельствуйтӧм (видлалӧм) бӧрын судноын йӧз лыд (пассажиръяслӧн тӧранлун),  сьӧкта кутӧм,  медпозяна вынйӧр да двигатель лыд, парусъяслӧн позяна площадь, ветланін, гы джуджда, кутшӧм дырйи судноыс вермас ветлыны, осадка, вавывса борт, мездан да пӧжарысь видзан средствоясӧн, сигнал сетан биясӧн, навигационнӧй да мукӧд оборудованиеӧн могмӧдӧм серти условиеясӧ, нормаясӧ да техническӧй корӧмъясӧ кутчысьӧмӧн.
2.2. Ичӧт суднояссӧ пасйӧны, босьтӧны учётӧ да освидетельствуйтӧны (видлалӧны) нормативнӧй инӧда актъяс серти. 
2.3. Ичӧт судноясӧн веськӧдлӧны йӧз, кодъяслӧн эм тайӧ судноясӧн веськӧдлан инӧд вылӧ эскӧданпас. 

2.4. Ичӧт суднояслы судоходнӧй ва объектъясті ветлӧм вылӧ ва объектъясӧн позьӧ вӧдитчыны ва туй воссьӧмсянь пӧдлалӧмӧдз, а абу судоходнӧйті – йи кылалӧм бӧрын йи сувттӧдз.

2.5. Абу судоходнӧй (навигационнӧй) ва объектъяс вылын ичӧт суднояс паныдасигӧн вӧчӧны манёвр веськыдвыв мунӧм тӧд вылын кутӧмӧн (шуйга бортъясӧн).

2.6. Олан пунктъяс, портъяс, пристаньяс, ичӧт суднояс сувтланінъяслӧн базаяс (сооружениеяс) дорын акваторияясын мотора суднояслы позьӧ ветлыны 30 км/часысь оз ӧдйӧджык, а пляжъяс да ва объектъяс вылын уна йӧза шойччанінъяс дорті – 15 км/часысь оз ӧдйӧджык.

2.7. Недыр кежлӧ либӧ пыр пӧдса районъясын, а сідзжӧ ытва дырйи ичӧт судноясӧн ветлӧм вылӧ разрешениеяссӧ сетӧны меставывса асвеськӧдлан органъяскӧд сӧгласуйтӧм урчитӧм пӧрадокын.

2.8. Судоходнӧй ва объектъяс вылын ичӧт суднояслы колӧ ветлыны судӧвӧй туй сайын либӧ урчитӧм ветлан визьті. 

Судоходнӧй ва объектъяс вылын ветлігӧн судноӧн веськӧдлысьлысь инӧдъяссӧ, кывкутана могъяссӧ да кывкутӧмсӧ ладмӧдӧны Россия Федерацияса пытшкӧсса ва туйяс кузя ветлӧдлан правилӧясӧн, кутшӧмъясӧс вынсьӧдӧма Россия Федерацияса транспорт министерстволӧн 2002 во йирым тӧлысь 14 лунся 129 №-а тшӧктӧдӧн, да Россия Федерацияса мукӧд нормативнӧй инӧда актӧн.

2.9. Ва объектӧн вӧдитчигӧн ичӧт суднояс вылын ветлӧдлӧм могысь оз позь веськӧдлыны ичӧт судноясӧн да ичӧт судно мунігӧн лоны сэні йӧзлы мездан жилет пасьтавтӧг да кизявтӧг. 
ІІІ. Ичӧт судноясӧн веськӧдлысьлӧн кывкутана могъяс
3.1. Судноӧн веськӧдлысьлысь кывкутана могъяссӧ ладмӧдӧны Россия Федерацияса пытшкӧсса ва туйяс кузя ветлан правилӧясӧн, кутшӧмъясӧс вынсьӧдӧма Россия Федерацияса транспорт министерстволӧн 2002 во йирым тӧлысь 14 лунся 129 №-а тшӧктӧдӧн, да Россия Федерацияса мукӧд нормативнӧй инӧда актӧн.
ІV. Ичӧт суднояс сувтланінлысь базаяс (сооружениеяс) уджӧдӧм

4.1. Ӧзынъяс (ичӧт суднояс сувтланінъяслӧн базаяс (сооружениеяс) (водзӧ – базаяс) стрӧитӧм вылӧ федеральнӧй эмбурӧ, Коми Республикаса эмбурӧ, муниципальнӧй юкӧнъяслӧн эмбур пырысь ва объектъяссӧ сетӧны вӧдитчӧмӧ Россия Федерацияса оланпастэчасӧн урчитӧм пӧрадокын ва объектъяс вӧдитчӧмӧ сетӧм йылысь помшуӧмъяс подув вылын.

Базаяссӧ стрӧитӧны ваӧн могмӧдан источникъяс санитарнӧя видзан зона сайын, судӧвӧй туй бокын,  гыысь да тӧлысь да йи кылалӧмысь видзан неыджыд визула ва объектса участокын. 


Базаяслӧн границаясыс меститчӧны дебаркадеръясысь, пассажирскӧй да грузӧвӧй ӧзынъясысь 200 метрысь вылынджык (улынджык), гидротехническӧй сооружениеясысь, рекреационнӧй зона границаясысь – 500 метрысь абу этшаджык ылнаын,  да олан керкаяс стрӧитан визьсянь  – 150 метрысь абу матынджык.


4.2. База мутассӧ колӧ потшны (базалӧн акваториясӧ потшӧны дамбаясӧн, понтонъясӧн, бонаясӧн, судоходнӧй плавъялысь да мукӧд пасӧн), видзны сӧстӧма да сылы колӧ лӧсявны оланпастэчаслӧн корӧмъяслы.


4.3. Ичӧт суднолысь ветлӧмсӧ да база вылӧ бӧр воӧмсӧ, а сідзжӧ сылӧн сувтланінса базасянь (сооружениесянь) ичӧт судно лэдзӧмсӧ збыльмӧдӧны Россия Федерацияса ва объектъяс вылын ичӧт судноясӧн вӧдитчан правилӧяс серти, кутшӧмъясӧс вынсьӧдӧма Россия Федерацияса войтырӧс доръян, виччысьтӧмторъяс да неминуча вӧсна артмӧм лоӧмторъяс бырӧдан делӧяс серти министерстволӧн 2005 во лӧддза-номъя тӧлысь 29 лунся 502 №-а тшӧктӧдӧн.

4.4. Ичӧт суднояс сувтланінлӧн базаясӧн (сооружениеясӧн) вӧдитчан (уджӧдан) корӧмъяссӧ торкалӧмысь кыскӧны кывкутӧмӧ оланпастэчасӧн  урчитӧм мераяс серти.


